
Romulus

priori  Remo  augurium  uenisse  fertur,  sex  uoltures;  iamque  nuntiato 
augurio cum duplex numerus Romulo se ostendisset, utrumque regem 
sua multitudo consalutauerat: tempore illi praecepto, at hi numero auium 
regnum trahebant. inde cum altercatione congressi certamine irarum ad 
caedem uertuntur;  ibi  in turba ictus Remus cecidit.  uolgatior  fama est 
ludibrio fratris Remum nouos transiluisse muros; inde ab irato Romulo, 
cum uerbis quoque increpitans adiecisset, 'sic deinde, quicumque alius 
transiliet  moenia mea,'  interfectum. ita solus potitus imperio Romulus; 
condita urbs conditoris nomine appellata. 
Palatium  primum,  in  quo  ipse  erat  educatus,  muniit.  sacra  dis  aliis 
Albano  ritu,  Graeco  Herculi,  ut  ab  Euandro  instituta  erant,  facit. 
Herculem in ea loca Geryone interempto boues mira specie abegisse 
memorant,  ac  prope  Tiberim  fluuium,  qua  prae  se  armentum  agens 
nando traiecerat, loco herbido ut quiete et pabulo laeto reficeret boues et 
ipsum fessum uia  procubuisse.  ibi  cum eum cibo  uinoque  grauatum 
sopor oppressisset, pastor accola eius loci, nomine Cacus, ferox uiribus, 
captus pulchritudine boum cum auertere eam praedam uellet,  quia si 
agendo armentum in speluncam compulisset ipsa uestigia quaerentem 
dominum  eo  deductura  erant,  auersos  boues  eximium  quemque 
pulchritudine caudis in speluncam traxit. Hercules ad primam auroram 
somno  excitus  cum  gregem  perlustrasset  oculis  et  partem  abesse 
numero sensisset, pergit  ad proximam speluncam, si forte eo uestigia 
ferrent.  quae  ubi  omnia  foras  uersa  uidit  nec  in  partem aliam  ferre, 
confusus  atque incertus  animi  ex  loco  infesto  agere  porro  armentum 
occepit. inde cum actae boues quaedam ad desiderium, ut fit, relictarum 
mugissent,  reddita  inclusarum  ex  spelunca  boum  uox  Herculem 
conuertit.  quem  cum  uadentem  ad  speluncam  Cacus  ui  prohibere 
conatus esset, ictus claua fidem pastorum nequiquam inuocans [morte] 
occubuit. Euander tum ea, profugus ex Peloponneso, auctoritate magis 
quam imperio regebat loca, uenerabilis uir miraculo litterarum, rei nouae 
inter  rudes  artium  homines,  uenerabilior  diuinitate  credita  Carmentae 
matris, quam fatiloquam ante sibyllae in Italiam aduentum miratae eae 
gentes fuerant. 

is  tum  Euander  concursu  pastorum  trepidantium  circa  aduenam 
manifestae reum caedis excitus postquam facinus facinorisque causam 
audiuit, habitum formamque uiri aliquantum ampliorem augustioremque 
humana intuens rogitat qui uir esset. ubi nomen patremque ac patriam 
accepit,  'Ioue  nate,  Hercules,  salue,'  inquit;  'te  mihi  mater,  ueridica 
interpres deum, aucturum caelestium numerum cecinit, tibique aram hic 
dicatum  iri  quam  opulentissima  olim  in  terris  gens  maximam  uocet 
tuoque ritu colat.' 
[…] 
haec tum sacra Romulus una ex omnibus peregrina suscepit, iam tum 
immortalitatis uirtute partae ad quam eum sua fata ducebant fautor. 

rebus diuinis  rite perpetratis uocataque ad concilium multitudine quae 
coalescere in populi unius corpus nulla re praeterquam legibus poterat, 
iura dedit; quae ita sancta generi hominum agresti fore ratus, si se ipse 
uenerabilem  insignibus  imperii  fecisset,  cum  cetero  habitu  se 
augustiorem,  tum  maxime  lictoribus  duodecim  sumptis  fecit.  alii  ab 
numero  auium  quae  augurio  regnum  portenderant  eum  secutum 
numerum putant:  me haud paenitet  eorum sententiae esse quibus et 
apparitores hoc genus ab Etruscis finitimis, unde sella curulis, unde toga 
praetexta sumpta est, <et> numerum quoque ipsum ductum placet, et ita 
habuisse Etruscos quod ex duodecim populis communiter creato rege 
singulos singuli populi lictores dederint. 
crescebat interim urbs munitionibus alia atque alia appetendo loca, cum 
in spem magis futurae multitudinis quam ad id quod tum hominum erat 
munirent. deinde ne uana urbis magnitudo esset, adiciendae multitudinis 
causa uetere consilio condentium urbes, qui obscuram atque humilem 
conciendo ad se multitudinem natam e terra sibi prolem ementiebantur, 
locum  qui  nunc  saeptus  escendentibus  inter  duos  lucos  est  asylum 
aperit. eo ex finitimis populis turba omnis sine discrimine, liber an seruus 
esset,  auida  nouarum  rerum  perfugit,  idque  primum  ad  coeptam 
magnitudinem roboris  fuit.  cum iam uirium haud  paeniteret  consilium 
deinde uiribus parat. centum creat senatores, siue quia is numerus satis 
erat, siue quia soli centum erant qui creari patres possent. patres certe 
ab honore patriciique progenies eorum appellati. 
iam res Romana adeo erat ualida ut cuilibet finitimarum ciuitatum bello 
par esset;  sed penuria mulierum hominis aetatem duratura magnitudo 
erat,  quippe  quibus  nec  domi  spes  prolis  nec  cum  finitimis  conubia 
essent.  tum ex consilio  patrum Romulus legatos circa uicinas gentes 
misit qui societatem conubiumque nouo populo peterent: urbes quoque, 
ut cetera, ex infimo nasci; dein, quas sua uirtus ac di iuuent, magnas 
opes  sibi  magnumque nomen facere;  satis  scire,  origini  Romanae et 
deos  adfuisse  et  non  defuturam  uirtutem;  proinde  ne  grauarentur 
homines  cum  hominibus  sanguinem  ac  genus  miscere.  nusquam 
benigne  legatio  audita  est:  adeo  simul  spernebant,  simul  tantam  in 

medio crescentem molem sibi ac posteris suis metuebant. ac plerisque 
rogitantibus dimissi ecquod feminis quoque asylum aperuissent; id enim 
demum compar conubium fore. 
aegre id Romana pubes passa et haud dubie ad uim spectare res coepit. 
cui  tempus  locumque  aptum  ut  daret  Romulus  aegritudinem  animi 
dissimulans  ludos  ex  industria  parat  Neptuno  equestri  sollemnes; 
Consualia  uocat.  indici  deinde  finitimis  spectaculum iubet;  quantoque 
apparatu  tum  sciebant  aut  poterant,  concelebrant  ut  rem  claram 
exspectatamque  facerent.  multi  mortales  conuenere,  studio  etiam 
uidendae  nouae  urbis,  maxime  proximi  quique,  Caeninenses, 
Crustumini, Antemnates; iam Sabinorum omnis multitudo cum liberis ac 
coniugibus uenit. inuitati hospitaliter per domos cum situm moeniaque et 
frequentem tectis urbem uidissent,  mirantur  tam breui  rem Romanam 
creuisse. ubi spectaculi tempus uenit deditaeque eo mentes cum oculis 
erant,  tum ex composito orta uis signoque dato iuuentus Romana ad 
rapiendas uirgines discurrit. magna pars forte in quem quaeque inciderat 
raptae:  quasdam forma excellentes,  primoribus patrum destinatas,  ex 
plebe homines quibus datum negotium erat  domos deferebant.  unam 
longe  ante  alias  specie  ac  pulchritudine  insignem  a  globo  Thalassi 
cuiusdam raptam ferunt  multisque  sciscitantibus  cuinam eam ferrent, 
identidem ne  quis  uiolaret  Thalassio  ferri  clamitatum;  inde  nuptialem 
hanc uocem factam. 
turbato  per  metum  ludicro  maesti  parentes  uirginum  profugiunt, 
incusantes uiolati hospitii foedus deumque inuocantes cuius ad sollemne 
ludosque per fas ac fidem decepti uenissent. nec raptis aut spes de se 
melior aut indignatio est minor. sed ipse Romulus circumibat docebatque 
patrum id superbia factum qui conubium finitimis negassent; illas tamen 
in matrimonio, in societate fortunarum omnium ciuitatisque et quo nihil 
carius humano generi sit liberum fore; mollirent modo iras et, quibus fors 
corpora dedisset, darent animos; saepe ex iniuria postmodum gratiam 
ortam; eoque melioribus usuras uiris quod adnisurus pro se quisque sit 
ut,  cum  suam  uicem  functus  officio  sit,  parentium  etiam  patriaeque 
expleat desiderium. accedebant blanditiae uirorum, factum purgantium 
cupiditate atque amore, quae maxime ad muliebre ingenium efficaces 
preces sunt. 

iam  admodum  mitigati  animi  raptis  erant;  at  raptarum  parentes  tum 
maxime sordida ueste lacrimisque et querellis ciuitates concitabant. nec 
domi tantum indignationes continebant sed congregabantur undique ad 
T.  Tatium  regem  Sabinorum,  et  legationes  eo  quod  maximum  Tati 
nomen in iis regionibus erat conueniebant. Caeninenses Crustuminique 
et Antemnates erant ad quos eius iniuriae pars pertinebat. lente agere 
his Tatius Sabinique uisi sunt: ipsi inter se tres populi communiter bellum 
parant.  ne  Crustumini  quidem  atque  Antemnates  pro  ardore  iraque 
Caeninensium  satis  se  impigre  mouent;  ita  per  se  ipsum  nomen 
Caeninum in agrum Romanum impetum facit. sed effuse uastantibus fit 

obuius  cum  exercitu  Romulus  leuique  certamine  docet  uanam  sine 
uiribus iram esse. exercitum fundit fugatque, fusum persequitur: regem 
in proelio obtruncat et spoliat: duce hostium occiso urbem primo impetu 
capit. inde exercitu uictore reducto, ipse cum factis uir magnificus tum 
factorum ostentator  haud minor,  spolia ducis hostium caesi  suspensa 
fabricato ad id apte ferculo gerens in Capitolium escendit; ibique ea cum 
ad quercum pastoribus sacram deposuisset, simul cum dono designauit 
templo  Iouis  fines  cognomenque  addidit  deo:  'Iuppiter  Feretri'  inquit, 
'haec tibi uictor Romulus rex regia arma fero, templumque his regionibus 
quas  modo  animo  metatus  sum  dedico,  sedem  opimis  spoliis  quae 
regibus  ducibusque  hostium  caesis  me  auctorem  sequentes  posteri 
ferent.'  haec templi  est  origo quod primum omnium Romae sacratum 
est. ita deinde dis uisum nec inritam conditoris templi uocem esse qua 
laturos eo spolia posteros nuncupauit  nec multitudine compotum eius 
doni uolgari laudem. bina postea, inter tot annos, tot bella, opima parta 
sunt spolia: adeo rara eius fortuna decoris fuit. 

dum ea ibi Romani gerunt, Antemnatium exercitus per occasionem ac 
solitudinem hostiliter in fines Romanos incursionem facit. raptim et ad 
hos  Romana  legio  ducta  palatos  in  agris  oppressit.  fusi  igitur  primo 
impetu et clamore hostes, oppidum captum; duplicique uictoria ouantem 
Romulum Hersilia coniunx precibus raptarum fatigata orat ut parentibus 
earum det ueniam et in ciuitatem accipiat: ita rem coalescere concordia 
posse.  facile  impetratum.  inde  contra  Crustuminos  profectus  bellum 
inferentes.  ibi  minus  etiam  quod  alienis  cladibus  ceciderant  animi 
certaminis fuit. 
utroque coloniae missae: plures inuenti qui propter ubertatem terrae in 
Crustuminum nomina darent. et Romam inde frequenter migratum est, a 
parentibus maxime ac propinquis raptarum. 
nouissimum ab Sabinis  bellum ortum multoque id  maximum fuit;  nihil 
enim per iram aut cupiditatem actum est, nec ostenderunt bellum prius 
quam intulerunt.  consilio  etiam additus  dolus.  Sp.  Tarpeius Romanae 
praeerat arci. 
huius filiam uirginem auro corrumpit Tatius ut armatos in arcem accipiat; 
aquam forte ea tum sacris extra moenia petitum ierat. accepti obrutam 
armis  necauere,  seu  ut  ui  capta  potius  arx  uideretur  seu  prodendi 
exempli  causa  ne  quid  usquam fidum proditori  esset.  additur  fabula, 
quod  uolgo  Sabini  aureas  armillas  magni  ponderis  brachio  laeuo 
gemmatosque magna specie anulos habuerint, pepigisse eam quod in 
sinistris manibus haberent; eo scuta illi pro aureis donis congesta. sunt 
qui eam ex pacto tradendi quod in sinistris manibus esset derecto arma 
petisse dicant et fraude uisam agere sua ipsam peremptam mercede. 

tenuere  tamen arcem Sabini;  atque  inde  postero  die,  cum Romanus 
exercitus instructus quod inter Palatinum Capitolinumque collem campi 
est  complesset,  non  prius  descenderunt  in  aequum  quam  ira  et 
cupiditate  reciperandae arcis  stimulante  animos in  aduersum Romani 
subiere. principes utrimque pugnam ciebant ab Sabinis Mettius Curtius 
ab Romanis Hostius Hostilius. hic rem Romanam iniquo loco ad prima 
signa  animo  atque  audacia  sustinebat.  ut  Hostius  cecidit,  confestim 
Romana inclinatur acies fusaque est. ad ueterem portam Palati Romulus 
et ipse turba fugientium actus, arma ad caelum tollens,  'Iuppiter,  tuis' 
inquit 'iussus auibus hic in Palatio prima urbi fundamenta ieci. arcem iam 
scelere emptam Sabini  habent;  inde huc armati  superata media ualle 
tendunt; at tu, pater deum hominumque, hinc saltem arce hostes; deme 
terrorem Romanis fugamque foedam siste. hic ego tibi templum Statori 
Ioui, quod monumentum sit posteris tua praesenti ope seruatam urbem 
esse,  uoueo.'  haec  precatus,  ueluti  sensisset  auditas  preces,  'hinc' 
inquit,  'Romani,  Iuppiter  optimus  maximus  resistere  atque  iterare 
pugnam iubet.'  restitere Romani tamquam caelesti  uoce iussi: ipse ad 
primores Romulus prouolat. Mettius Curtius ab Sabinis princeps ab arce 
decucurrerat et effusos egerat Romanos toto quantum foro spatium est. 
nec procul iam a porta Palati erat, clamitans: 'uicimus perfidos hospites, 
imbelles  hostes;  iam  sciunt  longe  aliud  esse  uirgines  rapere,  aliud 
pugnare cum uiris.' in eum haec gloriantem cum globo ferocissimorum 
iuuenum Romulus impetum facit. ex equo tum forte Mettius pugnabat; eo 
pelli  facilius fuit.  pulsum Romani persequuntur;  et alia Romana acies, 
audacia regis accensa, fundit Sabinos. Mettius in paludem sese strepitu 
sequentium trepidante equo coniecit; auerteratque ea res etiam Sabinos 
tanti periculo uiri. et ille quidem adnuentibus ac uocantibus suis fauore 
multorum  addito  animo  euadit:  Romani  Sabinique  in  media  conualle 
duorum montium redintegrant proelium; sed res Romana erat superior. 

tum Sabinae  mulieres,  quarum ex  iniuria  bellum ortum erat,  crinibus 
passis scissaque ueste, uicto malis muliebri pauore, ausae se inter tela 
uolantia  inferre,  ex  transuerso  impetu  facto  dirimere  infestas  acies, 
dirimere iras, hinc patres, hinc uiros orantes, ne sanguine se nefando 
soceri  generique  respergerent,  ne  parricidio  macularent  partus  suos, 
nepotum illi,  hi  liberum progeniem.  'si  adfinitatis  inter  uos,  si  conubii 
piget, in nos uertite iras; nos causa belli, nos uolnerum ac caedium uiris 
ac  parentibus  sumus;  melius  peribimus  quam  sine  alteris  uestrum 
uiduae  aut  orbae  uiuemus.'  mouet  res  cum multitudinem tum duces; 
silentium  et  repentina  fit  quies;  inde  ad  foedus  faciendum  duces 
prodeunt.  nec  pacem  modo  sed  ciuitatem  unam  ex  duabus  faciunt. 
regnum  consociant:  imperium  omne  conferunt  Romam.  ita  geminata 
urbe  ut  Sabinis  tamen  aliquid  daretur  Quirites  a  Curibus  appellati. 
monumentum eius  pugnae,  ubi  primum ex  profunda  emersus  palude 
equus Curtium in uado statuit, Curtium lacum appellarunt. 

ex bello tam tristi laeta repente pax cariores Sabinas uiris ac parentibus 
et ante omnes Romulo ipsi fecit. itaque cum populum in curias triginta 
diuideret, nomina earum curiis imposuit. id non traditur, cum haud dubie 
aliquanto numerus maior hoc mulierum fuerit, aetate an dignitatibus suis 
uirorumue an sorte lectae sint, quae nomina curiis darent. 
eodem tempore et centuriae tres equitum conscriptae sunt. Ramnenses 
ab Romulo, ab T. Tatio Titienses appellati: Lucerum nominis et originis 
causa incerta est. inde non modo commune sed concors etiam regnum 
duobus regibus fuit. 

[...]
 

his  immortalibus  editis  operibus  cum  ad  exercitum  recensendum 
contionem  in  campo  ad  Caprae  paludem  haberet,  subito  coorta 
tempestas cum magno fragore tonitribusque tam denso regem operuit 
nimbo  ut  conspectum  eius  contioni  abstulerit;  nec  deinde  in  terris 
Romulus fuit. Romana pubes sedato tandem pauore postquam ex tam 
turbido die serena et tranquilla lux rediit, ubi uacuam sedem regiam uidit, 
etsi  satis  credebat  patribus  qui  proximi  steterant  sublimem  raptum 
procella, tamen uelut orbitatis metu icta maestum aliquamdiu silentium 
obtinuit.  deinde  a  paucis  initio  facto,  deum  deo  natum,  regem 
parentemque urbis Romanae saluere uniuersi Romulum iubent; pacem 
precibus  exposcunt,  uti  uolens  propitius  suam  semper  sospitet 
progeniem.  fuisse  credo  tum  quoque  aliquos  qui  discerptum  regem 
patrum  manibus  taciti  arguerent;  manauit  enim  haec  quoque  sed 
perobscura  fama;  illam  alteram  admiratio  uiri  et  pauor  praesens 
nobilitauit. et consilio etiam unius hominis addita rei dicitur fides. namque 
Proculus  Iulius,  sollicita  ciuitate  desiderio  regis  et  infensa  patribus, 
grauis, ut traditur, quamuis magnae rei auctor in contionem prodit. 
'Romulus' inquit, 'Quirites, parens urbis huius, prima hodierna luce caelo 
repente  delapsus  se  mihi  obuium  dedit.  cum  perfusus  horrore 
uenerabundusque  adstitissem  petens  precibus  ut  contra  intueri  fas 
esset,  “abi,  nuntia”  inquit  “Romanis,  caelestes ita uelle ut  mea Roma 
caput orbis terrarum sit;  proinde rem militarem colant  sciantque et ita 
posteris tradant nullas opes humanas armis Romanis resistere posse.” 
haec' inquit 'locutus sublimis abiit.' mirum quantum illi uiro nuntianti haec 
fidei  fuerit,  quamque  desiderium  Romuli  apud  plebem  exercitumque 
facta fide immortalitatis lenitum sit. 

